
TWR KVINNUR VIÐ VÓN 

BØNARÁHEITANIR FYRI FEBRUAR 2026                                                                                                                                

at biðja fyri andaligum tørvi og fyri Kristi samkomu   

1. Harri, lat sendingina Precious and Beloved ( Dýrabar og elskað) gerast tað 

ljósið, sum beinir burtur myrkrið hjá kvinnum í Albania, sum leita eftir Gudi. 

(Esaias 9:2) 

2. Faðir, lat evangeliið bera frelsu til øll í Benin, til íbúgvar og leiðarar í øllum 

stættum, so at ríki Guds kann stýra og ráða har. (Matteus 28:19) 

3. Gud, styrk kvinnur í Bonaire við  teirra andaligu gávum, og lat tær vera stuðul 

í leiðsluhøpi; lat tær vera fyridømi í tænastu, heilagleika og kærleika. 

(Rómbrævið 16:1-2) 

4. Faðir, lat hjørtuni á tannáringagentum í Botsvana verða drigin til Tín, so tær 

ikki í neyð síni venda sær til rúsevni og kynsligt virksemi. Vegleið foreldur 

teirra, og gev teimu náði frá Tær til at uppala tær. (Hebrearabrævið 4:6) 

5. Harri, lat eldri kvinnur og einkjur vera vælkomnar í staðbundnu samkomurnar í 

Brasil, lat tær fáa ta hjálp, teimum tørvar, og ger, at tær verða partur av sameindu 

Kristi samkomu. (Sálmur 68:6 – ensk: 68:5) 

6. Vit biðja fyri kvinnum í Kambodja, at tær mugu hava sterka trúgv, og taka lut 

í staðbundnu trúartænastuni og boða evangeliið um Jesus fyri teimum, sum tey 

búgva ímillum. (1. Tessalonikubræv 2:4) 

7. Gud, lat ungdómin í Kina søkja Teg og evangeliska boðskapin og venda sær frá 

andadyrkan til vón og nýtt lív í Kristusi. (Rómbrævið 1:16) 

8. Samein kirkjur og samkomur í Danmark, so tær reisa seg við endurnýggjaðum 

kærleika, og hava ærufrykt fyri Tær og Orði Tínum. Faðir, send eina andaliga 

veking, so fólkið verður frelst. (Ápostlasøgan 4:12) 

9. Harri, kvinnur í Dominikalýðveldinum hava tørv á bíbilskum lesnaði, so tær 

kunnu fáa kunnleika og vaksa andaliga. Reis upp andaliga búnar persónar og 

felagsskapir, sum kunnu læra tær. (2.Timoteusarbræv 2:2) 

10. Gud, Tú troystar og lívgar sál okkara. Grøð líðandi kvinnur í Etiopia og gev 

teimum vón, sum hava mist børn síni í krígnum. (Matteus 5:4) 

11. Faðir, lat kirkju – og samkomuleiðarar í Føroyum tala bíbilska sannleikan um 

frelsu og lív eftir deyða, so at áhoyrarnir greitt skilja, hvat Orð Títt sigur. 

(2.Korintbræv 5,1-7) 

12. Harri, vit prísa Tær fyri andaligu vekingina millum ungar menn í Finnlandi, og 

at teir vilja vitna um Jesus á sosialum miðlum. Send eisini slíka veking millum 

ungar finskar kvinnur. (Sálmur 85:7 – ensk: 85:6) 

13. Gud, lat anda Tín tendra ein loga í hjørtum teirra trúgvandi í Gabon, so at tey 

veiku verða styrkt og veksa í trúnni við at koma fram fyri Teg í bøn. (Esaias 

40,29) 

14. Faðir, brót niður múrarnar av forfylging, ótollyndi og embætisveldi, sum forða 

fyri, at samkoma Tín veksur í Indonesia; lat einleika ráða millum kristin 

samfeløg í samhuga, sameining og trúboðan. (Sálmur 133:1) 

15. Harri, hjálp japanska fólkinum at taka ímóti Tínum bíbilska sannleika, so tey 

ikki taka við følskum lærum og falskari gudsdýrkan. Fría tey, sum eru villeidd 

av hesum lygnum. (Matteus 7:13-23) 

16. Lat tær 590.000 sálirnar í Suður Korea, sum eru lumpaðar og villeiddar av 

falslærum og falskari gudsdýrkan, fáa eygu síni latin upp fyri sannleikanum um 

Jesus og fylgja Honum. (2.Pætursbræv 2:1) 

17. Gud, gev andaligum leiðarum í Liberia dirvi, so teir óræddir tala ímóti 

harðskapi vegna kyn í Liberia. Lat teir, ið fremja harðskap venda við, og 

umbroyt hjørtu teirra. (Sálmur 82:4) 

18. Harri, reis upp ungar trúgvandi kvinnur í Mongolia, sum kunnu gerast andaligir 

leiðarar. Lat tær hoyra rødd Tína, fáa styrki at leiða í trúgv og lat Jesu ljós skína 

ígjøgnum tær. (Jóhannes 17:17) 

19. Faðir, styrk smáu samkomurnar í bygdaøkjunum í Nepal, sum hava tørv á stuðli 

og felagsskapi. Veit teimum búnar og trúfastar leiðarar, ið kunnu læra í 

samkomunum.  (Efesusbrævið 4:11-13) 

20. Harri, fría samkomur í Papua Ný Guinea frá ótta, illum andum og átrúnarligari 

samanblanding; gev teimum skynsemi og dirvi einans at liva í Tínum Anda. 

(Jákupsbræv 4:7) 

21. Faðir, Tú elskar einleika í likami Kristusar. Brót niður allan skilnað millum tey 

trúgvandi í Paraguai; lat tey virka saman í einleika og soleiðis byggja ríki Guds. 

(1.Korintbræv 1:10) 

22. Gud, lær ungdómsleiðararnar í Portugal skapandi og skilagóðar mannagongdir, 

sum kunnu hjálpa hesum ættarliði at vera trúfastar fyrimyndir fyri tey, sum tey 

umgangast. (Matteus 20: 26-28) 

23. Harri, gev kvinnum í Rumenia ein tosta eftir Orði Tínum. Vek upp andaligar 

gávur í teimum og send eina andaliga veking í samkomuni og samfelagnum. 

(1.Pætursbræv 4:10) 

24. Gud, brót niður flokkadráttin í likami Kristusar á Eystara Horni í Suður Afrika. 

Lat tey trúgvandi stremba eftir at liva saman í einleika. (Filippibrævið 2:2) 

25. Faðir, hjálp kvinnum í Tansania at standa stinnar í trúnni, sum er grundað á 

sanna kunnleikan um Gud, og ikki verður kasta higar og hagar av følskum 

profetum, sum reingja sannleikan. (Kolossebrævið 2:8) 

26. Harri, veit samkomunum í bygdaøkjum í Timor-Leste styrki til at bera 

gleðiboðskapin til fjarlagdar bygdir, lat tær taka sær av teimum, ið tørvar hjálp, 

og lat tær planta vón í myrkum støðum. (Orðtøkini 19:17) 

27. Gud, lat ymsu samkomurnar í Uruguai virða og stuðla kvinnum og  eggja tær at 

liva eftir Guds kalli fyri tær. Lat kirkjur og samkomur endurspegla virði 

Kristusar til heimin. (Filippibrævið 4:3)  

28. Harri, verj tey trúgvandi í Vjetnam, sum koma saman í loyndum; veit teimum 

andaligar gávur, lýdni til djarvt at tala sannleika Kristusar til myrku økini, og 

hjálp teimum at halda út í líðingum. (Matteus 5:10) 

 

”Latið okkum tí við dirvi stíga fram fyri hásæti náðinnar, so vit kunnu fáa 

miskunn og finna náði til hjálp á rættari tíð!” (Hebrearabrævið 4:16) 

Tit eru ikki gloymdar: vón fyri kvinnur í Kambodja 

Eftir Pisey lth, landssamskipara í Kambodja 

Í Kambodja í dag bera nógvar kvinnur tungar byrðar – byrðar elvdar av, at tær eru 

misnýttar, ikki hava fingið møguleikar, og ikki eru komnar til orðanna.  Tó, vónin sprettir 

eisini, tá ið samfeløg hava umsorgan, tá ið kunnleiki kemur víða um, og tá ið kærleikin 

heldur teimum uppi, ið kenna seg mest einsamøll. 

Ein av fimm kvinnum millum 15 og 49 ár líða undir kensluligum, kropsligum ella 

kynsligum harðskapi í síni lívstíð. Umleið 10% hava fingið kropsligan harðskap at kenna, 

og umleið 3% hava liðið av kynsligum harðskapi frá 15 ára aldri. 

Nógvar gentur og kvinnur í Kambodja líða ikki einans undir harðskapi av ymsum slagi 

orsakað av teirra kyni, men tær merkja eisini ógvusligar forðingar, tá ið tær søkja um 

rættvísa viðferð ella stuðul – annaðhvørt tað er at finna loysnir í rættinum ella við 

samfelagsligum mannagongdum. Harðskapur er ikki einans innanveggja við hús; hann 

finst eisini á arbeiðsplássum, úti á gøtunum og økist stórliga á alnótini, og hann setur arr 

bæði á likam, sinni og anda. 

Hesin pínufulli veruleiki avmarkar eisini møguleikan hjá kvinnum at mennast, tí tá ið 

trygdin ikki er í lagi, verða skúlagongd og møguleikar mangan skumpað afturum. Hóast 

nógvar gentur byrja skúlagongd, er tað torført hjá teimum at halda fram. Í 2022-23  vóru 

tað næstan 9,5% av gentunum, sum góvust á grundstigi. Einans 79,8% av vaksnum 

kvinnum duga at lesa og skriva, og hjá monnum er tað 88,4%. Langur vegur til skúlan, 

ábyrgd í familjuni og mentanarligt trýst noyða mangan genturnar ikki at fara í skúla. Uttan 

skúlagongd verða nógvar kvinnur noyddar at giftast á ungum aldri og koma sostatt at 

verða verandi í fátækradømi.  

Tó, mitt í allari líðingini kann ljósið framvegis skína. Kvinnur við Vón standa saman við 

kvinnunum í Kambodja við samhuga og lívgandi orðum gjøgnum útvarpssendingar og 

talgildar pallar, sum læra tær, hvussu tær kunnu verja seg sjálvar, tá tær varnast vandan, 

og finna hjálp. Hesar sendingar eru meira enn kunning; tær eru ein bjargingarlína, sum 

kann leiða kvinnur til  ta sonnu kelduna fyri vón og grøðing – til eitt persónligt samband 

við Jesus Kristus, Tann einasti, sum birtir ljós í myrkastu støðunum. 

Kvinnur við Vón bera tey góðu tíðindini um Jesus og minna kvinnur á, at tað ongantíð er 

so, at Hansara kærleiki ikki røkkur til teirra. Sum tær koma at kenna Frelsaran, sum lekir 

tey hjartabrotnu og gevur nýtt lív, fara tær at síggja virði sítt, og fáa dirvi at standa ímóti 

pínuni, og kenna varandi umbroyting. Við bøn, lívgan og kærleika Jesusar fáa kvinnur í 

Kambodja styrki at reisast aftur – tí tær eru virðismettar, elskaðar og ongantíð einsamallar. 

 

Sameinandi hjørtu okkara í bøn 

      KVINNUR VIÐ VÓN 

           twrwomenofhope.org 

 

Undirvísa, lívga, útgera kvinnur til at læra, biðja, lurta, vaksa og geva 

 

Eeva Vӓhӓsarja: ”Høvuðsstuðulin undir øllum kristiligum arbeiði er bøn”  

 

 

 

Fíggjarstuðul:  

EvR (Evangeliska Røddin) hevur konto í Betri Banka nr. 9181 000 533 7145 til at 

flyta pening tilskilað til TWR (Trans World Radio). Allur stuðul, sum kemur inn á 

hesa konto fer óskerdur til arbeiðið hjá TWR.  

TWR PO Box 12, 82002 Bratislava 22 – Slovakia –– twre@twr.org   

 


